
					Prawfddarllenwyd y dudalen hon

Isaac sydd yn cydoesi—â Meurig,

Ond marw a raid ini;

Ganwyd ni'n dau heb gyni

'Run awr, am ddim ar wn i.

LLETYRHYS, harddlys urddlon,—ger annedd

Caerynwch yn Meirion,

Saif ar ddeiliog, frigog fron,

Ban enwog, uwchben Wnion.



Lle mae pren derwen cadeiriawl—gododd

Yn gadarn aruthrawl,

Fel t'wysog gwyrddglog mewn gwawl,

A brenin y derw breiniawl.



Pren brigawg, osglawg, teg wedd—cwmpasog,

Campuswych ei agwedd,

Cywreiniawl blethgar annedd

Yr adar seingar, a'u sedd.



Teraidd chwareudy tirion—y doniawl

Adeiniog gantorion,

Nawddle i'r côr mwyneiddlon

Gydbyncio a lleisio'n llon.



Mae'n achles gynhes i'r gog—a'r eos,

Gre' awen ddihalog,



A'r fwyalch gerddgar fywiog-a'r fronfraith

Berffaith ei haraith, lwysiaith berleisiog.



Eu cyson goethlon gathlau—sain eglur,

Sy'n hyglyw i glustiau;

